
AİB ölkəmizin davamlı 
inkişafına dəstəyi artırır

Asiya İnkişaf Bankı “Azərbay-
canda dayanıqlı inkişaf məqsədləri 
naminə strateji qarşılıqlı fəaliyyətin 
gücləndirilməsi” layihəsinin həyata 
keçirilməsi üçün Xüsusi Texniki Yar-
dım Fondundan 225 min ABŞ dolları 
məbləğində vəsaitin ayrılması imka-
nını nəzərdən keçirir.

Qurumdan verilən məlumata əsasən, tək-
lif olunan texniki yardım Azərbaycanın daha 
strateji, məlumatlara əsaslanan və gələcəyə 
yönəlmiş proqramlar hazırlamasına dəstək 
göstərilməsinə, habelə hökumətin inkişaf 
sahəsində yaranan çağırışlara cavab vermək 
potensialının gücləndirilməsinə yönəlib. 
Təşəbbüsün təsdiqlənəcəyi təqdirdə, onun 
vaxtında və yüksəkkeyfiyyətli analitik və 
məsləhət xarakterli dəstək təmin edəcəyi, 
bununla da dövlət siyasətinin planlaşdırıl-
ması və icrası proseslərinin təkmilləşdiril-
məsinə töhfə verəcəyi gözlənilir. Layihə ana-
litik məhsulların hazırlanmasını və texniki 
məsləhətlərin təqdim olunmasını, eləcə də 
yüksəksəviyyəli siyasi dialoqun və maraqlı 
tərəflər arasında qarşılıqlı fəaliyyətin geniş-
ləndirilməsini nəzərdə tutur. 

Bu arada, Asiya İnkişaf Bankı Bakı Met-
ropoliteninin siqnalizasiya sistemlərinin mo-
dernləşdirilməsi və əməliyyatların rəqəm-
sallaşdırılması layihəsini dəstəkləmək üçün 
150,2 milyon ABŞ dolları məbləğində kredit 
ayırmağı nəzərdən keçirir. Metropolitenin 

əməliyyat sistemlərinin rəqəmsallaşdırılması-
na yönəldilmiş layihə çərçivəsində qatarların 
hərəkətinin idarə edilməsi və sərnişinlərin 
daha çox məlumatlandırılması nəzərdə tutulur. 
Bank sözügedən layihənin Bakı Metropolite-
ninin həm əməliyyat, həm də maliyyə göstə-
ricilərini yaxşılaşdıracağına mühüm töhfələr 
verəcəyini proqnozlaşdırır. Eyni zamanda, bu 
təşəbbüs ictimai nəqliyyata yönəlmiş şəhər 
mobilliyi sisteminin yaradılmasına töhfə verə-
cək, bu da əhalinin artımı və şəxsi avtomobil-
lərin çoxalması səbəbindən yaranan nəqliyyat 

sıxlığını azaltmağa imkan verəcək.
Xatırladaq ki, 2024-cü il dekabrın 31-dək 

AİB Azərbaycan üçün dövlət sektorunda kre-
ditlər, qrantlar, zəmanətlər və texniki yardım 
daxil olmaqla, ümumilikdə, 4,4 milyard ABŞ 
dolları məbləğində 71 layihəni təsdiqləyib. 
Bankın Azərbaycandakı mövcud suveren 
portfelinin ümumi məbləği 613,68 milyon 
ABŞ dolları olan iki kredit və bir suveren zə-
manətdən ibarətdir.

TRIPP-ə qlobal maraq artır
ABù�da regionun |nəmli |lkələri ilə müzakirə

TRIPP (Beynəlxalq Sülh və Rifah naminə Tramp Marşrutu) Azərbaycan, 
Ermənistan və ABŞ liderlərinin 2025-ci ildə əldə etdiyi tarixi razılaşma nəti-
cəsində yaranmış yeni nəqliyyat və kommunikasiya dəhlizidir. Bu layihə &ə-
nubi Qafqazı qlobal ticarət şəbəkələrinə birləşdirərək Orta Asiya ilə Qərbi 
Avropanı birləşdirən alternativ bir marşrut yaratmağı hədəÀəyir. TRIPP çər-
çivəsində Azərbaycanın əsas hissəsi Ermənistan üzərindən Naxçıvanla, ora-
dan isə Türkiyə ilə birləşir və nəticədə Avrasiya boyunca fasiləsiz bir ticarət 
bağlantısı formalaşır.

Yeri gəlmişkən, Amerika-Azərbaycan 
Ticarət Palatasında �TRIPP – ABŞ-ın yeni 
strateji landşaftında Avrasiya kommunika-
siyası� mövzusunda dəyirmi masa keçiri-
lib. Məlumata görə, səfir Xəzər İbrahim 
�TRIPP layihəsi�nin həyata keçirilməsi 
çərçivəsində hazırkı impulsdan istifadə-
nin vacibliyini vurğulayıb. Müzakirələrdə 
Ermənistan, Qırğızıstan səfirləri, Türkiyə, 
Qazaxıstan, gzbəkistan, Gürcüstan, Taci-
kistan və Türkmənistan diplomatik mis-
siyalarının nümayəndələri çıxış ediblər. 
ABŞ Dövlət Departamenti və Ticarət Na-
zirliyinin nümayəndələri də müzakirələrə 
qatılıblar.

Azərbaycan TRIPP marşrutundan 
mühüm iqtisadi faydalar əldə edəcək. İlk 
növbədə, tranzit yüklərin həcmi əhəmiy-
yətli dərəcədə artaraq ölkəyə əlavə gəlirlər 
gətirəcək. Tranzit həcminin illik 8 mil-
yondan 15 milyon tona yüksələ biləcəyi 
proqnozlaşdırılır ki, bu da Bakı limanı və 
dəmir yolları kimi infrastrukturun moder-
nləşdirilməsini sürətləndirərək Azərbay-
canın Orta Dəhlizdə əsas ticarət qovşağına 
çevrilməsinə imkan verəcək. Məsələn, Çin 
və Orta Asiyadan Avropaya yüklər Xəzər 
üzərindən Azərbaycana gəlib TRIPP mar-
şrutu ilə cəmi a12-14 gün ərzində Avro-
paya çata bilər ki, bu da ənənəvi Rusiya 
üzərindən daşınma müddətinin təxminən 
yarısı qədərdir. Bu cür sürətli və etibarlı 
tranzit Azərbaycanın logistika və xidmət 
sektorunda (yük emalı, anbarlama, sığorta 
və s.) yeni imkanlar açır və ölkənin Şərq-
Qərb ticarətindəki strateji rolunu əhəmiy-
yətli dərəcədə artırır.

Bundan əlavə, TRIPP Azərbaycana 
xarici investisiyaların cəlbini sürətləndirə-
cək və rəqəmsal ticarətin inkişafına təkan 
verəcək. Sülh və sabitlik şəraitində Qərb 
sərmayədarları bu dəhliz boyunca logistika 
mərkəzləri və anbarlar yaratmaqda maraq 
göstərirlər. Layihə, həmçinin “ağıllı” tex-
nologiyaların inteqrasiyasını nəzərdə tutur. 
Rəqəmsal gömrük sistemi, avtomatik sər-
həd keçidləri və Xəzərdən Avropaya qədər 
uzanan fiber-optik rabitə şəbəkəsi ticarət 
prosedurlarını sadələşdirəcək.

TRIPP marşrutu mövcud nəqliyyat 
yolları ilə müqayisədə sürət və təhlükə-
sizlik baxımından üstünlüklər təqdim edir. 
Orta Dəhlizin bir hissəsi kimi bu yol Şərq-
dən Qərbə yüklərin təxminən 2 həftəyə 
daşınmasına imkan verir ki, bu da Rusiya 
üzərindən quru və ya Süveyş kanalı ilə də-
niz marşrutundan xeyli sürətlidir. Marşru-

tun siyasi riskləri minimuma endirən tra-
yektoriyası da diqqətəlayiqdir. TRIPP nə 
münaqişə ocaqlarından, nə də sanksiyalı 

ərazilərdən keçmir, bu da yüklərin gecik-
mədən və təhlükəsiz çatmasını təmin edir. 

TRIPP texnologiya və davamlılıq baxı-
mından da müasir həllər üzərində qurulur. 
Sərhəd-keçid məntəqələrində rəqəmsal 
“bir pəncərə” gömrük sistemləri qurularaq 
yoxlamalar sürətləndiriləcək və ləngimələr 
minimuma endiriləcək. Dəmir yollarının 
elektrikləşdirilməsi və bərpaolunan enerji 
inteqrasiyası da planlaşdırılır. Eyni zaman-
da, yüksəktutumlu fiber-optik kabel xətti 
çəkilərək TRIPP həm də rəqəmsal kom-
munikasiya dəhlizinə çevriləcək. Bu yeni-
liklər TRIPP-i XXI əsrin tələblərinə cavab 
verən dayanıqlı bir alternativə çevirir. 

Avropa üçün TRIPP Rusiya üzərindən 
asılılığı azaldan ticarət aparmaq deməkdir. 
Avropa bazarları Mərkəzi Asiya məhsulla-
rını daha ucuz və təhlükəsiz şəkildə təda-
rük edə biləcək – hesablamalara görə, yeni 
dəhlizin səmərəliliyi Avropa idxalçılarının 

logistika xərclərini nəzərəçarpacaq dərəcə-
də azalda bilər. Çin tərəfdən baxdıqda isə, 
TRIPP ABŞ-ın təşəbbüsü olsa da, Pekinin 
“Bir kəmər, bir yol” proqramının Orta Dəh-
liz qolunu gücləndirən əlverişli bir vasitə 
rolunu oynayır. Bu da Çin mallarının Av-
ropaya çatdırılmasında alternativ və sürətli 
bir kanal təqdim edərək Çin şirkətlərinin 
logistika risklərini azaltmasına kömək edir.

Türkiyə TRIPP-dən ciddi iqtisadi di-
videndlər əldə edəcək əsas tərəfdaşdır. 
Yeni dəhliz sayəsində Azərbaycan-Er-
mənistan sülhü fonunda on illərdir bağlı 
qalan Türkiyə-Ermənistan sərhədi açılır 
və Türkiyə Cənubi Qafqaz və Orta Asiya 
ilə birbaşa quru əlaqəsinə malik olur. Bu, 
Türkiyənin regional tranzit mərkəzi kimi 
mövqeyini daha da möhkəmləndirir. Pre-
zident Rəcəb Tayyib Ərdoğan =əngəzur 
dəhlizini “geoiqtisadi inqilabın bir par-
çası” adlandıraraq vurğulamışdır ki, türk 
malları Orta Asiya və Çinə daha sürətlə 
çatacaq, Avropa-Çin yükləri isə Türkiyə 
üzərindən keçməklə Orta Dəhlizə strateji 
üstünlük qazandıracaq. 

“Beynəlxalq Sülh və Rifah naminə 
Tramp Marşrutu” təşəbbüsü Avrasiyada 
ticarət dinamikasını yenidən formalaşdır-
mağa qadirdir. Bu marşrut Azərbaycana 
daha yüksək tranzit gəlirləri və strateji 
tranzit qovşağı statusu qazandırır, ABŞ-a 
isə Rusiya və Çin marşrutlarına alterna-
tiv yaradan kritik dəhlizə təsir imkanları 
verir. Ən əsası, TRIPP Avropa, Çin, Tür-
kiyə və Orta Asiya üçün ticarət axınlarının 
şaxələnməsi və regional iqtisadi inteqrasi-
yanın dərinləşməsi baxımından qarşılıqlı 
faydalar yaradır. Layihə uğurla gerçək-
ləşərsə, Cənubi Qafqaz və Mərkəzi Asi-
ya ölkələri qlobal iqtisadiyyata sabit sülh 
və rifah əsasında bağlanacaq və TRIPP 
həqiqi mənada “sülh və rifah mar şrutu” 
kimi tarixə düşəcək.

Ekspert rəyi

Eyyub .ƏRİM/İ,
İqtisadi və Sosial Araşdırmalara 
Yardım İctimai Birliyinin sədri

Hesab edirəm ki, TRIPP bu gün ABŞ-ın 
yeni dünya düzəni çərçivəsində Avrasiyada 
formalaşdırdığı yeni kommunikasiya arxi-
tekturası və mexanizmidir. Bu təşəbbüs, 
böyük ehtimalla, üç əsas məqsədə xidmət 
edəcək. Birincisi, Şərq istiqamətində Orta 
Dəhlizin gücləndirilməsi, ikincisi, Şimal–
Cənub nəqliyyat dəhlizində iştirakçılığın 
artırılması, üçüncüsü isə Xəzər və Qara də-
niz oxları üzrə mövcud marşrutların institu-
sional çərçivəyə salınmasıdır.

Eyni zamanda, TRIPP-in əsas hədəf-
lərindən biri logistika proseslərində daha 
şəffaf, daha rəqabətli və daha proqnozlaş-
dırılan bir nəqliyyat kanalının formalaşdı-
rılmasıdır. 

Hesab edirəm ki, ilk növbədə, bu təşəb-
büs Azərbaycanın regional gücünü daha da 
artırır. TRIPP yalnız yüklərin ötürüldüyü 
bir dəhliz deyil, eyni zamanda, logistika, 
sığorta, ticarət və maliyyə xidmətlərinin 
regional mərkəzinə çevrilmək potensialına 
malik bir platformadır. Bu isə ölkədə əlavə 
dəyər zəncirlərinin formalaşması üçün ge-
niş imkanlar açır.

Bununla yanaşı, TRIPP ABŞ-ın regi-
onda iqtisadi mövcudluğunu və investisiya 
fəallığını artırması üçün də əlavə imkanlar 
yaradır. Layihə Azərbaycanın logistika və 
nəqliyyat infrastrukturunun genişlənmə-
sinə, beynəlxalq standartlara uyğunlaşdı-
rılmasına ciddi töhfə verə bilər. Xüsusilə, 
liman və dəmir yolu xətlərinin keyfiyyə-
tinin yüksəldilməsi, rəqəmsal ticarət plat-
formalarının təkmilləşdirilməsi, texnoloji 
proseslərin daha geniş tətbiqi, “yaşıl enerji” 
ilə bağlı tranzit infrastrukturunun formalaş-
dırılması bu çərçivədə mühüm rol oynayır. 
Eyni zamanda, ölkənin anbarlama və regi-
onal paylama mərkəzi kimi inkişafına da 
əhəmiyyətli təsir göstərəcək.

Digər tərəfdən, TRIPP Azərbaycanın 
ticarət strukturunun genişlənməsinə, xüsu-
silə xarici ticarət əlaqələrinin diversifikasi-
yasına mühüm töhfə verə bilər. Bu proses 
ölkədə siyasi sabitliyin möhkəmlənməsi, 
qeyri-neft sektorunun inkişafı və ticarət 
əlaqələrinin dərinləşməsi baxımından da 
müsbət nəticələr vəd edir.

Azərbaycan–Böyük Britaniya və Şimali İrlandiya Birləşmiş .rallığı ara-
sında qarşılıqlı etimad üzərində formalaşmış iqtisadi əməkdaşlıq uzun illər-
dir ki, uğurla davam edir. Enerji sahəsində başlanan bu tərəfdaşlıq getdikcə 
daha geniş dairəni əhatə edərək ticarət, maliyyə, nəqliyyat, “yaşıl enerji” və 
innovasiya kimi istiqamətlərdə dərinləşib. Bu gün Böyük Britaniya Azərbay-
canın əsas iqtisadi tərəfdaşlarından biri olmaqla yanaşı, ölkəmizin beynəlxalq 
iqtisadi sistemə inteqrasiyasında mühüm rol oynayan aktor kimi də çıxış edir.

Britaniya ilə iqtisadi 
əməkdaşlıq sürətlə genişlənir
Bu il ticarət d|vriyyəsi ��� dəIə yüksəlib

Məlum olduğu kimi, Azərbaycan–Böyük 
Britaniya iqtisadi münasibətlərinin əsasını 
enerji sektoru təşkil edir. Böyük Britaniya-
nın aparıcı enerji şirkətlərindən biri olan BP 
artıq 30 ildir ki, Azərbaycanın neft-qaz stra-
tegiyasının əsas iştirakçılarındandır. “Əsrin 
müqaviləsi”ndən başlayaraq “Azəri–Çıraq–
Günəşli”, “Şahdəniz”, Bakı–Tbilisi–Ceyhan 
və Cənub Qaz Dəhlizi kimi qlobal əhəmiy-
yətli layihələrdə BP-nin iştirakı bu əməkdaş-
lığın strateji xarakterini açıq şəkildə nümayiş 
etdirir.

Azərbaycanla Böyük Britaniya arasında 
ticarət əlaqələri də yüksələn xətt üzrə inki-
şaf edir. Cari ilin yanvar–oktyabr aylarında 
iki ölkə arasında ticarət dövriyyəsi 1 milyard 
23 milyon ABŞ dolları təşkil edib. Dövlət 
Gömrük Komitəsinin məlumatına əsasən, 
bu göstərici ötən ilin eyni dövrü ilə müqa-
yisədə 409,4 milyon ABŞ dolları və ya 1,7 
dəfə çoxdur. 2025-ci ilin ilk 10 ayında Böyük 
Britaniya ilə ticarət dövriyyəsi Azərbaycanın 
ümumi xarici ticarət dövriyyəsinin 2,5 faizi 
həcmində olub. Bununla da Böyük Britani-
ya Azərbaycanın ən çox ticarət əməliyyatları 
apardığı ölkələr sırasında 7-ci pillədə qərar-
laşıb.

Qeyd edək ki, Böyük Britaniya Azərbay-
can iqtisadiyyatına ən böyük həcmdə sər-
mayə qoyan ölkə kimi ilk sırada qərarlaşıb. 
2023-cü ilin sonunadək bu ölkə Azərbayca-
nın iqtisadiyyatına, ümumilikdə, 80 milyard 
ABŞ dollarından artıq investisiya yönəldib. 

Yeri gəlmişkən, iki ölkə arasında iqtisadi 
münasibətlər təkcə Britaniya sərmayələrinin 
Azərbaycana axını ilə formalaşmır. Azərbay-
can da Böyük Britaniya iqtisadiyyatında fəal 
investor kimi çıxış edir. Rəsmi statistik göstə-
ricilər və beynəlxalq mənbələr Azərbaycanın 
Britaniyada əsasən strateji və uzunmüddət-
li gəlir gətirən sahələrə üstünlük verdiyini 
göstərir. Rəsmi statistik göstəricilər Bakı–
London iqtisadi xəttinin dayanıqlı və qarşı-
lıqlı maraqlara əsaslanan xarakter daşıdığını 
açıq şəkildə nümayiş etdirir.

Azərbaycan Mərkəzi Bankının məlumat-
larına əsasən, Azərbaycan Böyük Britaniya 
iqtisadiyyatına birbaşa investisiya qoyuluşu-
nu əhəmiyyətli dərəcədə artırıb. Bu ilin yan-
var–sentyabr aylarında Azərbaycan Böyük 
Britaniya iqtisadiyyatına 176 milyon 350 min 
ABŞ dolları həcmində birbaşa investisiya 
yatırıb. Bu göstərici ötən ilin eyni dövrü ilə 

müqayisədə 2 dəfə çoxdur.
Hesabat dövründə Azərbaycanın Böyük 

Britaniya iqtisadiyyatına yönəltdiyi investi-
siyaların ümumi xarici investisiyalarda payı 
6,3 faizdən 8,7 faizə yüksəlib. Bu fakt Azər-
baycanın artıq təkcə investisiya qəbul edən 
deyil, eyni zamanda, kapital ixrac edən ölkə 
kimi mövqeyini gücləndirdiyini göstərir.

Eyni zamanda, Böyük Britaniya da Azər-
baycan iqtisadiyyatının əsas investorlarından 
biri olaraq qalır. 9 ay ərzində Böyük Britaniya 
Azərbaycana 1 milyard 243 milyon 118 min 
ABŞ dolları həcmində birbaşa investisiya 
yatırıb. Bu göstərici ötən ilin eyni dövrü ilə 
müqayisədə 4,7 faiz azalsa da, ölkənin ümu-
mi investisiya portfelində Böyük Britaniya-
nın payı hələ də yüksəkdir. Belə ki, 2025-ci 
ilin yanvar–sentyabr aylarında Böyük Brita-
niyanın Azərbaycanın iqtisadiyyatına yatırdı-
ğı investisiyaların payı 26,2 faiz təşkil edib.

hmumilikdə isə, hesabat dövründə Azər-
baycandan xaricə yönəldilmiş birbaşa inves-
tisiyaların həcmi 2 milyard 38 milyon 685 
min ABŞ dolları olub ki, bu da illik müqa-
yisədə 47,6 faiz artım deməkdir. glkəyə cəlb 
edilən xarici birbaşa investisiyalar isə 4 mil-
yard 522 milyon 578 min ABŞ dolları təşkil 
edərək 4,7 faiz artıb. Bu dinamika Azərbay-
canın beynəlxalq investisiya bazarlarında eti-
barlı tərəfdaş kimi mövqeyinin möhkəmlən-
diyini göstərir.

Qeyd edək ki, Azərbaycanın Böyük Bri-
taniya iqtisadiyyatına birbaşa investisiyala-
rından biri infrastruktur sektoruna yönəlib. 
“Reuters”in məlumatına görə, Azərbaycan 
Dövlət Neft Fondu (ARDNF) Londonda 
yerləşən və Böyük Britaniyanın ikinci ən 
böyük hava limanlarından biri olan “GatZi-
ck” aeroportuna təxminən 67 milyon ABŞ 
dolları məbləğində sərmayə yatırıb. Bu in-
vestisiya hava nəqliyyatı, logistika və xid-
mət infra strukturu sahəsini əhatə edir və 
uzunmüddətli sabit gəlir məqsədi daşıyır. 
“GatZick” hava limanı hər il 40 milyondan 
çox sərnişinə xidmət göstərir. Məlumata 
görə, ARDNF bu investisiya sazişini ABŞ-
ın “Global Infrastru cture Partners” (GIP) 
şirkəti ilə birgə həyata keçirib. Qeyd edək 
ki, GIP hazırda dünyanın ən böyük investi-
siya şirkətlərindən biri olan “BlackRock”un 
tərkibinə daxildir.

Musa BAöIRLI 
XQ

“Qarabağ” yatağında 
seysmik kəşfiyyat aparılır

Böyük Britaniyanın BP şirkəti 
Xəzər dənizinin Azərbaycan sek-
torunda yerləşən “Qarabağ” ya-
tağında seysmik kəşfiyyat işlərinə 
başlayıb. Bu barədə şirkətin Azər-
baycan, *ürcüstan və Türkiyə 
üzrə geologiya və işlənmə üzrə vit-
se-prezidenti Den Sparks məlumat 
verib.

gtən həftə dənizdibi sensor qovşaqlardan 
istifadə etməklə üçölçülü seysmik tədqiqa-
ta başlandığını bildirən vitse-prezidentin 
sözlərinə görə, seysmik kəşfiyyat işlərinin 
məqsədi resursların qiymətləndirilməsində 
qeyri-müəyyənliyi azaltmaq, tədqiqetməni 
planlaşdırmaq və investisiya ilə bağlı son 
qərara gəlməkdir. O deyib ki, tədqiqat Xəzər-
də dənizdibi sensor qovşaqlardan istifadə 
texnologiyasını tətbiq edən “Caspian Geo” 
komandaları tərəfindən həyata keçiriləcək: 
“Bu texnologiyanın inkişafı BP tarixində ən 
böyük beşillik 4D seysmik kəşfiyyat proqra-
mı çərçivəsində “Azəri-Çıraq-Günəşli” yata-
ğında təmin edilib”. 

Seysmik tədqiqat proqramına dənizdibi 
sensor qovşaqlarla seysmik tədqiqat və yük-
sək dəqiqlikli (HR)�ultra yüksək dəqiqlikli 
seysmik tədqiqat daxildir. Dekabrda başla-
yacaq birinci seysmik proqram çərçivəsində 
tədqiqat işləri dənizin 140-200 metr dərinli-
yində aparılacaq və 3 ay yarım davam edə-
cək. (HR)�ultra yüksək dəqiqlikli seysmik 
tədqiqatın isə gələn ilin mart-aprel aylarında 
həyata keçiriləcəyi və 45 günədək davam 
edəcəyi nəzərdə tutulur.

Xatırladaq ki, 2025-ci il iyunun 3-də 
Bakı Enerji Həftəsi çərçivəsində BP Azər-
baycan Dövlət Neft Şirkəti ilə “Qarabağ” 
layihəsi üzrə iştirak payının alınmasına dair 
müqavilə imzalayıb. Sözügedən yataq Bakı-
dan 120 kilometr şərqdə, “Günəşli” yatağın-
dan 20-25 kilometr aralıda, 150-200 metr də-
rinlikdə yerləşir. Layihədə BP SOCAR-dan 
35 faiz pay alıb, qalan 65 faiz isə Azərbaycan 
şirkətində qalıb. Layihənin operatoru kimi 
BP çıxış edəcək. İlkin hesablamalara görə, 
“Qarabağ” yatağında geoloji neft ehtiyatları 
60 milyon tondan artıqdır ki, bunun da 21 
milyon ton nefti və 13 milyard kubmetr qazı 
çıxarılabilən hesab olunur.

